
Bismillai-Rahmanir-Rahim


Assalamualaikum Warahmatullahi Wabrakatuh dan salam sejahtera.


Syukur Alhamdulillah ke hadrat Allah Subhanahuwa Taala kerana dengan limpah kurniaNya, dapat kita bersama-sama berkumpul di Dewan Tunku Canselor, Universiti Malaya bagi menjayakan Majlis Konvokesyen 2003. Pada kesempatan ini, saya ingin mengucapkan tahniah dan syabas kepada bakal-bakal graduan yang akan menerima ijazah, serta amat mengalu-alukan kehadiran para ibubapa dan hadirin-hadirat sekalian.


Pada sesi kali ini, sejumlah 770 ijazah akan dikurniakan kepada graduan beberapa fakulti. Ini adalah sebahagian daripada sejumlah 7502 graduan bagi penganuerahan konvokesyen tahun 2003.


Tuan-tuan dan puan-puan,


Setelah bakal-bakal graduan bertungkus-lumus di Universiti Malaya selama beberapa tahun, pada hari ini kita dapat melihat hasil usaha mereka, menerusi penganugerahan ijazah di dalam bidang masing-masing. Sejarah menunjukkan bahawa Universiti Malaya, sebagai universiti perdana, telah melahirkan ramai graduan yang berjaya dalam pelbagai bidang, seperti sains, politik, ekonomi, sosial, pentadbiran, korporat, pendidikan dan sebagainya.


Para graduan yang telah melangkah ke alam pekerjaan dan berjaya dalam bidang masing-masing, amatlah dialu-alukan untuk bersama-sama kembali memperkasakan Universiti Malaya. ALUMNI, iaitu sebuah persatuan bekas-bekas pelajar Universiti Malaya, haruslah digunakan sebagai platform untuk kita bersama-sama berkongsi pengalaman, kepakaran dan pengetahuan untuk memajukan lagi Universiti Malaya. Ini terutamanya dalam bidang akademik dan sosial di samping meningkatkan lagi persaudaraan dan perpaduan sesama kita.

 
Pelbagai bidang diterokai dan dipelajari untuk memartabatkan ilmu, dan Universiti Malaya sebagai gedung ilmu. Peluang sepatutnya diambil untuk mengantarabangsakan lagi Universiti, terutama dalam era globalisasi. Dalam konteks ini misalnya, penyelidikan haruslah diperbanyakkan dan dijalankan, secara berterusan, supaya sejajar dengan matlamat Universiti Malaya untuk menjadi pusat penyelidikan yang unggul di rantau ini.

Institut Pengurusan Penyelidikan dan Perundingan (IPPP), Institut Pengajian Siswazah (IPS), Unit Pembangunan dan Penyelidikan di setiap fakulti dan sebagainya, ditubuhkan untuk mencapai matlamat menjadikan Universiti Malaya sebagai pusat penyelidikan dan kecemerlangan ilmu. Para graduan yang berminat untuk menjalankan penyelidikan atau meneruskan pengajian kersarjanaan, amatlah dialu-alukan untuk mendaftar di Universiti Malaya. Untuk mencapai matlamat ini, sasaran menambahkan lagi calon pasca siswazah akan digiatkan, baik dari dalam negara mahupun luar negara. 


Pada hari ini, kita kagum melihat bangunan-bangunan pencakar langit, kemajuan infrastruktur, cara perhubungan yang cekap dan pantas melalui internet, seumpama dunia ini tidak lagi bersempadan. Maklumat tersebar sekelip mata, dan pelbagai kemudahan lain yang turut memudahkan dan menjimatkan. Jadi, kita harus bersyukur dengan apa yang kita perolehi kini, dan berusaha memartabatkan lagi bangsa kita, agar setanding dengan kemajuan yang dicapai oleh orang lain. Sumbangan para graduan sebagai insan berilmu, amat diperlukan sebagai pemangkindan peneraju pembinaan tamadun negara dan bangsa kita.

Kita perlu ingat bahawa ilmu amat penting keras tanpa ilmu, kita seperti “pohon yang tidak berbuah”. Universiti inilah salah satu tempat untuk mencari ilmu. Ilmu yang diterima harus diamalkan. Perisai utama untuk kita berjaya adalah diri kita. Kita perlu memperlengkapkan diri kita, mengikut arus zaman, dan bukannya menongkah arus. Para graduan haruslah membina kekuatan diri berasakan ilmu, untuk bersaing dengan masyarakat antarabangsa. Persediaan dari sudut mental dan fizikal haruslah ada, apabila para graduan melangkah ke alam pekerjaan kelak. Apa yang dipelajari di universiti hanyalah asas untuk membentuk jati diri kita. Tumpuan juga harus diberikan kepada kemahiran berkomunikasi, baik secara interpersonal mahupun intrapersonal.


Sebagai persediaan kepada pelajar, Universiti Malaya kini memperkenalkan kaedah interaktif seperti PBL (problem based learning) yang lebih bersifat “student centered” ataupun “pemusatan palajar”. Kursus-kursus seperti Kemahiran Berfikir dan Komunikasi, Kemahiran Maklumat, Moral dan Etika Profesyen dan beberapa subjek ko-kurikulum, telah dijadikan sebagai kursus Universiti. Kursus-kursus lain pula disediakan berdasarkan keperluan pasaran dan keperluan negara. Universiti Malaya dan graduannya perlu mempunyai perwatakan sendiri, serta mempunyai daya saing, baik di pasaran tempatan mahupun luar negara, serta dapat dibanggakan sebagai universiti perdana.


Tuan-tuan, Puan-puan dan hadirat sekalian,


Universiti Malaya telah mendapat pengiktirafan (Sijil ISO, MS ISO 9001: versi 2000 pada akhir tahun 2002, dan muncul sebagai universiti pertama di Malaysia yang mendapat pengiktirafan tersebut secara menyeluruh, bagi aktiviti-aktiviti utama Universiti. Ini jelas membuktikan bahawa pihak Universiti Malaya berada di hadapan dalam pengurusan kualiti standard antarabangsa, dan kaedah sedang dilaksanakan “bench marking” untuk menyahut cabaran globalisasi dan liberalisasi. Universiti Malaya juga kini sedang berusaha gigih untuk memperolehi pengiktirafan antarabangsa bagi ijazah-ijazah professional khasnya seperti perubatan, kejuruteraan, senibina dan sains. Sehingga kini Ijazah Sarjana Muda Pembedahan Pergigian telah diiktiraf oleh The General Dental Council Of The United Kingdom.

Namun, nasihat saya kepada para gaduan, jangan terlalu alpa dengan apa sahaja yang kita miliki sekarang. Kita mestilah sentiasa beriltizam untuk melakukan yang terbaik untuk diri, university, masyarakat mahupun negara. Tanpa kegigihan dan pengemblengan tenaga dari semua pihak, adalah mustahil untuk kita berada di tahap sekarang dan terus mencapai kecemerlangan di masa akan datang. Oleh itu, saya amatlah berharap agar setiap graduan Universiti Malaya memainkan peranan untuk memberikan sumbangan dan perkhidmatan yang sebaiknya untuk kemakmuran dan kesejahteraan negara Malaysia yang kita cintai ini.


Akhir kata, saya ingin sekali lagi mengucapkan tahniah dan syabas kepada bakal graduan kerana sabar dalam menjalani proses pembelajaran. Tidak lupa juga penghargaan dan tahniah kepada ibubapa, sanak saudara, pendidik, pentadbir dan semua pihak yang memberikan sumbangan secara langsung atau tidak langsung untuk memastikan kejayaan Universiti amnya dan pelajar khususnya.

Sekian, Wabillahitaufik Walhidayah Wassalamualaikum Waramatullah Hiwabarakatuh.
